
 

    

 

Nalunaarsukkamik inooqatigiinneq il.il. pillugit inatsisip allanngortinne-
qarneranik inatsisip Kalaallit Nunaannut atortuulersinneqarneranik peqqus-

sut 
 

UAGUT MARGRETHE AAPPAAT, Guutip Saammaanneranik Danmarkip Dronningia, imaalior-
pugut: 

   Nalunaarsukkamik inooqatigiinneq pillugu inatsisip allanngortinneqarneranik inatsimmi nr. 360-
imi 2. juni 1999-imeersumi § 3 (Nalunaarsukkamik inooqatigiilernissamut nalunaarsukkamillu inoo-
qatigiit qitornassamik qitornavissiartaarsinnaanerat pillugit piumasaqaatit allanngortinneqarnerat) 
aamma aappariilersarneq aappariikkunnaartarnerlu pillugit inatsisip allanngortinneqarneranik inat-
simmi nr. 446-mi 9. juni 2004-meersumi § 12 inatsisillu assigiinngitsut allat (Ilaqutariinnermut il.il. 
tunngasutigut malittarisassanik oqilisaaneq) naapertorlugit aalajangersarneqarpoq inatsisit Kalaallit 
Nunaannut atuutitinneqassasut. Taamaalilluni nalunaarsukkamik inooqatigiinneq pillugu inatsit Ka-
laallit Nunaannut atuutissaaq ima oqaasertaqarluni:  

§ 1. Inuit marluk suiaassuseqatigiit (arnaannaat/angutaannaat) inooqatigiinnerminnik nalunaarsui-
sitsisinnaapput. 

Nalunaarsuineq 

§ 2. Aappariinneq pillugu Kalaallit Nunaannut inatsimmi kapitali 1 aamma 2 inooqatigiinnermik 
nalunaarsuinermi taamatulli atuutissapput, §§ 13-15, § 18, imm. 3, aamma § 20, imm. 1 eqqaasann-
gikkaanni. Taamaattoq inooqatigiinnermik nalunaarsuinermi imm. 2-mi piumasaqaatit naammassi-
neqarsimassapput.  

Imm. 2. Inooqatigiinneq aatsaat nalunaarsortinneqarsinnaavoq,  
1) inooqatigiit arlaat Kalaallit Nunaanni Danmarkimiluunniit najugaqarpat danskisullu innuttaassu-

seqarluni, imaluunniit 
2) inooqatigiit marluullutik nalunaarsortinnginnermi ukiut marluk kingulliit Kalaallit Nunaanni 

Danmarkimiluunniit najugaqarsimappata.  
Imm. 3. Norgemi, Sverigemi, Finlandimi Islandimiluunniit innuttaassuseqarneq imm. 2 malillugu 

danskisut innuttaassuseqarnermut naligiisinneqassaaq. Norgemi, Sverigemi, Finlandimi Islandimi-
lunniit najugaqarneq imm. 2 malillugu Kalaallit Nunaanni Danmarkimiluunniit najugaqarnermut na-
ligiisinneqassaaq. Inatsiseqarnermut ministerip aalajangersinnaavaa, nalunaarsukkamik inooqatigiin-
neq pillugu nunami allami kalaallit inatsisaannut napertuuttunik inatsiseqartumi innuttaassuseqarneq 
danskisut innuttaassuseqarnermut taamatuttaaq naligiisinneqassasoq. Aammattaaq inatsiseqarnermut 
ministerip aalajangersinnaavaa, nalunaarsukkamik inooqatigiinneq pillugu nunami allami kalaallit 
inatsisaannut napertuuttunik inatsiseqartumi najugaqarneq Kalaallit Nunaanni Danmarkimiluunniit 
najugaqarnermut naligiisinneqassasoq.    

Imm. 4. Inooqatigiinnermik nalunaarsuinermi periaasissaq pillugu malittarisassat inatsiseqarnermut 
ministerimit aalajangersarneqassapput. 

Inatsisitigut sunniutit 

§ 3. Inooqatigiinnermik nalunaarsuineq, § 4-mi allassimasut kisiisa ilanngunnagit, aappariilerner-
tulli inatsisitigut sunniuteqassaaq.  

Imm. 2. Inatsisini, aappariinnermut aappariinnullu tunngasuni, aalajangersakkat nalunaarsukkamik 
inooqatigiinnermut nalunaarsukkatullu inooqatigiinnut taamatulli atuutissapput.  

§ 4. Aappariit pillugit malittarisassat qitornavissiartaarneq pillugu Kalaallit Nunaannut inatsim-
miittut nalunaarsukkamik inooqatigiinnut atuutinngillat. Taamaattorli nalunaarsukkamik inooqataa-

sup inooqammi qitornaa qitornavissiartaarisinnaavaa, qitornavissiaq nunami allameersoq pineqann-
gippat. 

Imm. 2. Aappariit pillugit namminersorsinnaanermik Kalaallit Nunaannut inatsimmi § 12, oqaase-
qatigiit pingajui, aamma § 14, imm. 3 nalunaarsukkamik inooqatigiinnut atuutinngillat. 

Imm. 3. Inatsisini, aappariinnermi aappaasoq suiaassusiatigut taasaq pillugu malittarisassanik im-
mikkut ittunik imalinni, aalajangersakkat nalunaarsukkamik inooqatigiinnut atuutinngillat.  

Imm.. 4. Nunat tamat akornanni isumaqatigiissutini aalajangersakkat nalunaarsukkamik inooqati-
giinnut atuutinngillat, isumaqatigiissummi atsioqataasut tamatumunnga isumaqataareersimanngippa-
ta.  

Atorunnaarsitsineq 

§ 5. Aappariinneq pillugu Kalaallit Nunaannut inatsimmi kapitali 3-6 aamma Kalaallit Nunaanni 
eqqartuussisarnermik inatsimmi kapitali 27 nalunaarsukkamik inooqatigiinnermik atorunnaarsitsi-
nermi taamatulli atuutissapput, taamaattoq tak. imm. 2 aamma 3. 

Imm. 2. Aappariinneq pillugu Kalaallit Nunaannut inatsimmi § 35, imm. 1 nalunaarsukkamik 
inooqatigiinnermik atorunnaarsitsinermi atuutissanngilaq.  

Imm. 3. Inooqatigiit arlaannaalluunniit nunami § 2, imm. 3-mi ilaatinneqartumi najugaqanngippat, 
Kalaallit Nunaanni nalunaarsukkamik inooqatigiilerneq, Kalaallit Nunaanni eqqartuussisarnermik 
inatsimmi § 283, imm. 1 apeqqutaatinnagu, Kalaallit Nunaanni tamatigut atorunnaarsinneqarsinnaa-
voq.  

Atortuulersitsineq 

§ 6. Peqqussut atortuulissaaq ulloq 1. juni 2009, taamaattoq takuuk imm. 2-3. 
Imm. 2. § 5, imm. 1 atortuulissaaq ulloq 1. januar 2010. Tamatuma tungaanut aalajangersagaaq ima 

oqaasertalerneqassaaq: Aappariinneq pillugu inatsimmi kapitali 3-6 aamma Kalaallit Nunaanni  
eqqartuussisarnermik inatsimmi kapitali 4, immikkoortoq D taamatulli atuutissapput 
nalunaarsukkamik inooqatigiinnermik atorunnaarsitsinermi, taamaattoq tak. imm. 2 aamma 3”. 

Imm. 3. § 5, imm. 3 atortuulissaaq ulloq 1. januar 2001. Tamatuma tungaanut aalajangersagaq ima 
oqaasertalerneqassaaq: ”Inooqatigiit arlaannaalluunniit nunami § 2, imm. 3-mi ilaatinneqartumi 
najugaqanngippat, Kalaallit Nunaanni nalunaarsukkamik inooqatigiilerneq, Kalaallit Nunaanni 
eqqartuussisarnermik inatsimmi kapitali 4, immikkoortoq D, § 16 apeqqutaatinnagu, Kalaallit 
Nunaanni tamatigut atorunnaarsinneqarsinnaavoq”. 

Imm. 4. Najoqqutassat, inatsit malillugu suliaasut, Kalaallit Nunaannut atuutinngillat.  

§ 7. Naalagaaffimmik takornartamik isumaqatigiissuteqarnikkut imaluunniit inatsiseqarnermut 
ministerimit malittarisassiortoqarsinnaavoq, nalunaarsukkamik inooqatigiinneq pillugu Kalaallit 
Nunaata naalagaaffiullu allap akornanni inatsisitigut pissutsit pillugit.  

 

Amalienborgimi tunniunneqarpoq, ulloq 15. maj 2009 
 

Kunngiussutitsinnik Atsiorpugut Naqissusiillutalu 

 

MARGRETHE R. 

/Lars Løkke Rasmussen 

